
KÆRA VESTRAFÓLK
Síðasti aðalfundur félagsins var haldinn 25. apríl 
2022. Á þeim fundi urðu þær breytingar á stjórn að 
Sólrún Geirsdóttir hætti en í hennar stað kom Heba 
Dís Þrastardóttir. Þorsteinn Þráinsson gaf ekki kost á 
sér áfram sem varamaður og í hans stað kom Heiðrún 
Tryggvadóttir. Aðrir stjórnarmenn eru  Guðfinna 
Hreiðarsdóttir formaður, Hjalti Karlsson, Jóna Lind 
Kristjánsdóttir, Hlynur Reynisson, Gísli Jón Hjaltason 
og Jónas Gunnlaugsson til vara. Aðalstjórn fundaði 
fimm sinnum á árinu en regluleg samskipti hafa auk 
þess verið á facebook-síðu aðalstjórnar. Á facebook 
er einnig síðan Vestri-Samráðsvettvangur sem 
stjórnar- og trúnaðarmenn deilda félagsins hafa 
aðgang að. Þar eru sett inn erindi sem berast frá 
HSV, ÍSÍ og fleiri aðilum. Í þessari starfsskýrslu verður 
einungis tæpt á helstu viðfangsefnum aðalstjórnar 
og vísast að öðru leyti í fundargerðir á heimasíðu 
félagsins.

STARFSEMI FÉLAGSINS
Í síðustu starfsskýrslum fyrir félagið, þ.e. fyrir 
árið 2020 og 2021, var Covid-19 faraldurinn 
fyrirferðamikill þar sem sóttvarnaraðgerðir vegna 
hans höfðu mikil áhrif á alla starfsemi félagsins. 
Þessi tími er hins vegar að baki og starf félagsins 
með eðlilegum hætti árið 2022. Gróska hefur verið 
í öllum deildum innan félagsins og víða náðist góður 
árangur í keppnum á landsvísu. Vestri átti nokkurn 
fjölda iðkenda í yngri landsliðum og úrtakshópum, 
sem er alltaf góður mælikvarði gæði þess starfs sem 
deildirnar bjóða upp á. Íslandsmeistaratitill skilaði 
sér í hús þegar U16 piltar í blaki urðu Íslandsmeistarar 
í sínum flokki, áður voru þeir búnir að tryggja sér 
bikarmeistaratitilinn og voru því tvöfaldir meistarar. 
Meistaraflokkar karla í blaki og körfu léku í 
úrvalsdeild fyrri hluta ársins og meistaraflokkur karla 
í fótbolta í 1. deild, Lengjudeildinni. Óháð árangri þá 
verður það að teljast afrek ná því að vera með þrjú 

lið í efstu deildum þegar horft er til þess við hvaða 
aðstæður við búum. Íþróttalið héðan eru í þeim 
hópi sem þurfa að ferðast hvað lengst til keppni, í 
alls konar veðri og færð með tilheyrandi kostnaði. 
Þetta tæklum við með æðruleysi og botnlausri 
sjálfboðavinnu en svo er hitt, að við tilheyrum litlu 
samfélagi á landsbyggðinni sem hefur ströglað við að 
vera samkeppnishæft við önnur svæði á landinu og 
ekki haft getu til að fara í nauðsynlega uppbyggingu 
íþróttamannvirkja með þeim afleiðingum að sumar 
íþróttagreinar glíma við aðstöðuleysi sem hefur 
hamlandi áhrif á starfsemi þeirra og möguleika til 
vaxtar. Um starfsemi deilda félagsins er að öðru leyti 
vísað í starfsskýrslur þeirra fyrir árið 2022. 

Ávarp formanns 
Íþróttafélagsins 
Vestra

REKSTUR OG FJÁRHAGUR
Eftir nokkra skuldasöfnun deilda í tengslum við 
húsaleigumálið svokallaða er ánægjulegt að segja 
frá því að innan deildanna voru þessi mál tekin 
föstum tökum og eru þær allar á tiltölulega góðu 
róli og meirihlutinn réttu megin við núllið skv. 
ársreikningum fyrir árið 2022. Aðalstjórn er hins 
vegar rekin með smá tapi og helsta skýringin sú 
að síðasta sumar var tekin ákvörðun um að kaupa 
aðgang að Sportabler fyrir allar deildir félagsins eftir 
nokkurra ára umræðu og óskir um slíkt. Aðalstjórn 
hefur aðeins tvo tekjupósta, annars vegar tekjur 
af félagsgjöldum og hins vegar af getraunaleik 
Vestra. Hafa þessir peningar verið nýttir til að 
greiða sameiginlegan kostnað alls félagsins þar 
sem stærsti einstaki útgjaldaliðurinn er bókhald og 
ársreikningagerð en einnig má nefna kostnað vegna 
vefsíðu félagsins. Hingað til hafa tekjur aðalstjórnar 
staðið undir sameiginlegum kostnaði en þær hafa 
því miður dregist saman á meðan sameiginlegur 
kostnaður hefur aukist. Gæti svo farið að að nýta 
þurfi hluta lottótekna til að standa straum af 
kostnaði við Sportabler. 

Í aðdraganda þessa aðalfundar og við skil á 
starfsskýrslu félagsins til ÍSÍ og HSV kom í ljós að 
tvær deildir hafa ekki nýtt sér Sportabler í vetur og 
olli það gjaldkera aðalstjórnar vandræðum við skil 
á starfsskýrslu félagsins þar sem hann hafði ekki 

við hendina upplýsingar um fjölda iðkenda hjá 
viðkomandi deildum. Þessu tengt má rifja upp að 
í fyrra tilkynnti ÍSÍ að notkun á Felix yrði hætt og 
framvegis ættu íþróttafélögin að skrá iðkendur og 
upplýsingar um stjórnir félaganna inn í Sportabler. 
Mikilvægt er að allir séu meðvitaðir um þetta 
fyrirkomulag og gæti þess að þessar upplýsingar 
séu færðar inn í Sportabler og uppfærðar reglulega. 
Það er horft til þessara upplýsinga í ýmsum 
ákvarðanatökum, ekki síst við úthlutun lottótekna. 
Þeir sem ekki eru komnir inn í Sportabler þurfa að 
drífa í því, þetta er ekki flókið og lítið mál að fá aðstoð 
hjá þeim sem þegar nota forritið.

ÍÞRÓTTAMANNVIRKI 
Hjólafólkið hafði að venju í nógu að snúast á 
síðasta ári og mikil vinna var lögð í að gerð nýrra 
fjallahjólaleiða og að bæta þær sem fyrir eru. Þann 
11. september var svo ný hjólabraut eða pumpubraut 
vígð í Hjólagarði Vestra við gömlu steiniðjuna á 
Grænagarði að viðstöddu miklu fjölmenni. Brautin 
er þannig gerð að unnt er að fara hana með því að 
nýta sér hólana til þess að ná ferð og komast áfram 
án þess að stíga hjólið. 

Bygging fjölnota knatthúss á Torfnesi hefur verið 
fastur liður í skýrslu aðalstjórnar frá upphafi og alltaf 
höfum við lifað í voninni um að húsið yrði brátt að 

veruleika. Knattspyrnudeild Vestra er stærsta deild 
félagsins með flesta iðkendur en býr við lélegustu 
aðstöðuna. Forráðamenn deildarinnar hafa lengi 
bent á það aðstöðuleysi sem deildin býr við og 
sýnt þrautseigju og þolinmæði en það eru takmörk 
fyrir öllu og þegar endalaust er hjakkað í sama 
farinu og ekkert miðar áfram þá er hætt við að fólk 
gefist upp. Fátt bendir til þess að knatthús rísi á 
Torfnesi í náinni framtíð en jákvæðu fréttirnar eru að 
bæjaryfirvöld hafa tekið ákvörðun um að sett verði 
nýtt gervigras á aðalvöllinn og æfingavöllinn. Inni 
í þeirri framkvæmd verður jarðvinna og viðgerðir 
á drenlögnum á æfingavelli, nýtt Fifa Quality gras 
ásamt staðsteyptum gúmmípúða og REPDM 
innfyllingu. Að auki er gert ráð fyrir hönnun á 
undirstöðum og lagnaleiðum fyrir ljósamöstur við 
aðalvöll. Framkvæmdin verður boðin út fljótlega og 
vonandi að ekkert verði til að tefja hana.

Þessu tengt er rétt að nefna að lítið hefur fréttst 
af vinnu við gerð skipulags fyrir Torfnes en haustið 
2020 skipaði Ísafjarðarbær sérstaka nefnd sem 
fékk það hlutverk að skoða framtíðarskipulag 
fyrir Torfnessvæðið. Þetta er mikilvægt mál fyrir 
íþróttahreyfinguna þar sem ljóst er að uppbygging 
íþróttamannvirkja til framtíðar mun taka mið af því 
skipulagi sem þarna verður. Er vonandi að málið 
verði tekið upp að nýju og afgreitt án frekari tafa.

VALLARHÚSIÐ
Efri hæðin í Vallarhúsinu á Torfnesi er eitt þeirra 
verkefna sem íþróttafélagið Vestri hefur haft á sinni 
könnu síðustu ár og þjónar nú sem félagsaðstaða 
fyrir Vestra. Salurinn þar er talsvert notaður fyrir 
fundi og aðra viðburði af öllum deildum. Vonandi 
mun félagið fyrr en síðar hafa bolmagn til að 
halda áfram með framkvæmdir þarna enda yrði 
það stórkostlega til bóta að fá salernisaðstöðu 
og eldhús. Knattspyrnudeildin hefur haft umsjón 
með húsnæðinu og Tinna Hrund Hlynsdóttir borið 
þungann af þeirri vinnu. Svona fín félagsaðstaða 
eflir félagsandann og færi ég Tinnu og hennar fólki 
sérstakar þakkir fyrir gott utanumhald sem við öll 
njótum góðs af.

Aðstaðan á neðri hæðinni er ekki eins fín en þar eru 
búningsklefar og salerni fyrir fótboltavellina. Þetta 
eru íþróttamannvirki sem tilheyra sveitarfélaginu 
og lágmarkskrafa að þarna sé þrifið reglulega, þ.e. 
á þeim tíma sem þrifin eru utan verkefnasamnings 
Vestra. Sömuleiðis ætti eðlilegt viðhald húsnæðisins 
líka að vera sjálfsagt. 

FÉLAGSGJÖLD OG GETRAUNALEIKUR
Félagsgjöld hafa verið innheimt síðustu tvö ár og 
skiluðu 422 þ.kr. árið 2022 sem er minna en fyrra 
ár þegar þau voru 646 þ.kr.  Tekjur af getraunaleik 

Vestra drógust einnig saman um 500 þ.kr. og er það 
miður þar sem þær hafa verið nýttar til að standa 
straum af ýmsum sameiginlegum kostnaði, eins og 
áður hefur komið fram. Við hvetjum því alla til að taka 
þátt í getraunaleiknum og auglýsa hann sem víðast. 
Ég vil nota tækifærið og þakka Guðna Guðnasyni 
gjaldkera fyrir utanumhald með getraunaleiknum 
sem hann hefur verið vakinn og sofinn yfir frá því að 
leikurinn fór af stað í nóvember 2016.

JÖFN TÆKIFÆRI KYNJANNA
Innan aðalstjórnar Vestra hefur verið umræða um 
stöðu kynjanna þegar kemur að þátttöku í íþróttum. 
Við val á Íþróttamanni Ísafjarðarbæjar núna síðast var 
aðeins ein stúlka tilnefnd af þeim 13 einstaklingum 
sem tilnefndir voru af aðildarfélögum HSV. Í kjölfarið 
ákvað íþrótta- og tómstundanefnd Ísafjarðarbæjar 
að endurskoða reglur um val á íþróttamanni ársins 
og lagði til að þeim yrði breytt þannig að hvert félag 
tilnefnir einn íþróttamann úr hverjum kynjaflokki 
og sömuleiðis skulu félögin tilnefna efnilegasta 
íþróttamanninn úr hverjum kynjaflokki. Aðalstjórn 
er þeirrar skoðunar að það sé úrelt hugsun að 
tilnefna tvö kyn í ljósi þess að einstaklingar geta í 
dag skilgreint sig undir fleiri kynjum. Þar fyrir utan 
liggur vandinn ekki í tilnefningum heldur í starfinu 
sjálfu þar sem vantar upp á að kynin hafi jöfn 

tækifæri til að ná árangri. Kynjahalli í tilnefningum 
speglar einfaldlega stöðuna í íþróttastarfinu innan 
sveitarfélagsins. Strákar eiga meiri möguleika á 
að spila með meistaraflokkum heldur en stelpur. 
Oftast eiga þær ekki annarra kosta völ en flytja 
burt til að geta haldið áfram að stunda sína íþrótt 
þegar ákveðnum aldri er náð. Þetta hefur ýmis 
margfeldisáhrif, m.a. að þessi aldurflokkur er ekki á 
svæðinu og því ekki hægt að tilnefna úr honum. Að 
sama skapi hafa yngri stelpur ekki fyrirmyndir í eldri 
hópnum og erfiðara fyrir þær að setja sér markmið 
um frekari árangur þegar ekkert tekur við eftir yngri 
flokka. Aðalstjórn telur að það að breyta reglum til 
að laga kynjahalla breyti engu, frekar eigi að fylgja 
eftir þeim stefnum sveitarfélagsins sem kveða á um 
jöfn tækifæri kynjanna og tryggja að svo sé í reynd. 

AÐ LOKUM
Íþróttafélagið Vestri var stofnað í 16. janúar 2016 
og fyrstu árin voru verkefni aðalstjórnar fyrst og 
fremst falin í því að leysa ýmis praktísk mál, s.s. að 
ákveða nafn, merki og búninga fyrir félagið. Í dag er 
starfið komið í nokkuð fastar skorðir, deildirnar eru 
hver að sinna sínu án mikillar aðkomu aðalstjórnar 
þó að alltaf komi eitt og eitt mál inn á borð hennar. 
Því miður var ein deildin nánast andvana fædd í 
upphafi og það var sunddeildin. Við höfum velt 

örlögum hennar fyrir okkur og fáum ekki séð að 
hún verði endurvakin, a.m.k. ekki við núverandi 
aðstæður. Mögulega gæti þetta breyst ef byggð 
yrði ný sundlaug á Ísafirði en engar fyrirætlanir eru 
um slíkt. Þeir sem vilja æfa sund geta gert það í 
Bolungarvík þar sem er starfandi sunddeild á vegum 
UMFB. Á einhverjum tímapunkti munum við þurfa 
að taka ákvörðun um framtíð sunddeildarinnar. Á 
móti kemur að ein deild hefur bæst við á þessari 
vegferð, hjólreiðadeildin. Þá hefur áhugafólk um 
lyftingar verið í sambandi við aðalstjórn og kannað 
möguleikana á því að stofna lyftingadeild innan 
félagsins. Við höfum tekið jákvætt í erindið og bara 
frábært að fá þennan hóp inn í félagið, ef það verður 
niðurstaðan. Þeim mun stærra sem félagið er, þeim 
mun öflugra er það.

Á formannafundum Vestra og aðalfundum deilda 
hef ég sem formaður stundum rætt um Vestrahjartað 
og mikilvægi þess að standa saman og koma fram 
sem heild, óháð því hvaða deild við tilheyrum. Vestri 
er ungt félag og ekki svo langt síðan deildirnar voru 
sjálfstæð félög sem voru jafnvel í harðri samkeppni 
við hverja aðra, t.d. um peninga og iðkendur. Þessi 
samkeppni er auðvitað enn til staðar í einhverri 
mynd en við erum þó öll að vinna fyrir sama félag, 
fyrir Vestra. Velgengi eins er velgengni okkar allra og 
við gleðjumst yfir góðum árangri Vestrafólks óháð 
því hvaða íþróttagrein um ræðir. Vestri ekki bara 

íþróttafélag, Vestri er líka sameiningartákn og undir 
merkjum félagsins sameinumst við öll óháð aldri, 
kyni, kynþætti, búsetu, trúarbrögðum og pólitískum 
skoðunum. Þessu fylgir ábyrgð og við þurfum öll að 
gæta þess að nafni og merki félagsins sé ávallt sómi 
sýndur og forðast allt það sem getur varpað skugga 
á okkar góða félag. Verið dugleg að miðla fréttum af 
því frábæra starfi sem þið eru að vinna í nafni Vestra, 
bæði á samfélagsmiðlum og vefsíðu félagsins. 

Að endingu færi ég samstarfsfólki mínu í aðalstjórn 
fyrir góð samskipti og störf á árinu, en sérstaklega vil 
ég þakka því stjórnarfólki sem nú hverfur á braut fyrir 
þeirra störf í þágu félagsins. Einnig vil ég fyrir hönd 
aðalstjórnar Vestra þakka stjórnarmönnum deilda 
og öðrum þeim sem koma að starfi Vestra með 
einum eða öðrum hætti. Takk fyrir ykkar framlag í 
þágu Vestra, það er ómetanlegt

Áfram Vestri!

Fyrir hönd aðalstjórnar Vestra
Guðfinna Hreiðarsdóttir, formaður



HJÓLREIÐADEILD
VESTRA

HJÓLREIÐADEILD

Stjórn deildarinnar skipuðu Sigurður A. Jónsson, 
formaður, Edda María Hagalín gjaldkeri og Heiða 
Jónsdóttir ritari. Í varastjórn voru Ólöf Dómhildur 
Jóhannsdóttir og Ívar Már Svanbergsson. Nokkrir 
stjórnarfundir voru haldnir á síðasta starfsári auk 
eins félagsfundar til að skerpa á áherslum félagsins. 
Hafa verið umræður um að fjölga stjórnarmönnum 
úr þremur í fimm og þarf þá að breyta reglugerð fyrir 
deildina í samræmi við það. Gögn hjóladeildar voru 
flutt af Teams yfir á Goggle drive reikning félagsins. 

STARFSEMI DEILDARINNAR
Starfsemi hjólreiðadeildar Vestra var öflugt á árinu 
2022 þó svo að hjólasumarið hafi byrjaði í seinna 
lagi vegna snjóalaga. Hjólarar voru hjólaplaninu í allt 
sumar og einnig í hjólaleiðum upp á Dal og heiði. Þá 
hefur rafhjólum fjölgað mikið á svæðinu. Svo virðist 
sem félögum undir 18 ára aldri sé að fjölga, sem er 
jákvætt og við erum virkilega stolt af því að rukka 
ekki þann aldurshóp um félagsgjöld enda teljum við 
að það muni skila sér til framtíðar. 

Heiða sendi út fjölda umsókna um styrki í hinum 
ýmsu sjóðum og vonandi að það skili inn einhverjum 
peningum. Um 6,5 m.kr. liggja í ónotuðum styrkjum 
og þarf stjórn deildarinnar að halda áfram með þá 
vinnu ef áhugi er fyrir því að fara í þau verkefni sem 
þar um ræðir. 

Deildin tók að sér að hreinsa flugeldarusl rétt eftir 
áramót í Hnífsdal og efri og neðri bæ á Ísafirði. Gekk 
þetta verkefni eins í sögu og greiddi Ísafjarðarbær 
deildinni 200 þ.kr. sem voru settar í ferðasjóð. 

Kaup á nýrri hjólakerru eru fyrirhuguð og hafa Pétur 
og Atli verið að skoða þau mál. Gert er ráð fyrir Thule 
festingum á kerrunnni sem verður líklegast smíðuð 
á Ísafirði. 

Tveir af bestu þjálfurum landsins í Endúró, Helgi 
Berg og Gunnhildur úr BFH, komu vestur um 

vorið og héldu flott námskeið fyrir krakkana okkar. 
Skítaveður var, kalt og slydda, en námskeiðið var 
vel sótt. Ingi Björn hélt utan um þetta verkefni og 
þakkar stjórn honum kærlega fyrir hans vinnu. Tayler 
stóð fyrir Montainbike Monday´s í haust og voru þau 
kvöld nokkuð vel sótt. Nokkrar æfingar voru haldnar 
í reiðhöllinni í Engidal með stökkpöllum og keilum. 
Hjóladeild þakkar hestamannafélaginu Hendingu 
fyrir afnot af aðstöðunni. 

Félagsmenn sóttu mót víðsvegar um landið 
síðastliðið sumar. Embla og Atli sóttu Endúró á 
Akureyri og Heiða og Viðar tóku þátt fyrir hönd 
Vestra í Endúró í Hveragerði um haustið. Við áttum 
nokkra sigra á árinu. Óliver Hilmarsson stóð sig vel 
í Endúró og endaði annar í rafhjólaflokki, pallur er 
pallur. Okkar ungu konur, Embla, Agla, Sigga Sif, 
Sydni Long og Saga voru nálægt því að komast á 
pall. Einhver PM voru sett í þessum tveimur mótum. 

Embla Atladóttir var kosin hjólreiðamaður Ísafjarðar 
2022. Henni var boðið að taka þátt í afreksbúðum 
sem haldnar voru á Laugarvatni og er stjórn virkilega 
stolt af því að eiga svona öflugan liðsmann og 
fyrirmynd. Þess má geta að Embla æfir þessa dagana 
af fullum krafti undir stjórn erlends þjálfara.

MÓTAHALD
Þrjú mót voru haldin á vegum deildarinnar. Þann 1. 
júní var XC fjallahjólamót Vestra var haldið og tóku 
þrír félagsmenn þátt í mótinu. Stuttu síðar, þann 18. 
Júní, héldum við Ungdúró þar sem voru 31 keppandi 
og 21 í styttri leið. Atli, Óliver og Ingi Björn héldu utan 
um þetta mót enda orðnir alvanir í skipulagningu 
þess en fjöldi fólks kom að undirbúningi mótsins 
og framkvæmd þess. Allir keppendur fengu flottan 
bol merktan mótinu, hamborgara og svala. Grillarar 
voru Ívar og Heiðar á pönnu frá Murrikka. Fengið 
var samkomutjald frá skátahreyfingunni og dj til 
að halda uppi stuði. Allir þátttakendur voru sáttir 

Skýrsla stjórnar 
hjólreiðadeildar Vestra 
fyrir árið 2022

og sælir. Endúró mót var haldið á Seljalandsdal 
og heiðinni 12. og 13. ágúst og voru 60 keppendur 
skráðir þar til leiks. Veðrið var mað ágætum en rigndi 
seinnipart á laugardegi. Í báðum þessum keppnum 
vorum við með aðstöðu í gönguskíðaskálanum 
þar sem boðið var upp á kaffi, orkudrykki, kex og 
kanilsnúða og auðvitað WC. Lokaathöfnin var í 
Edinborg með mat og verðlaunaafhendingu. Tókst 
mótið frábærlega vel og fóru allir okkar gestir heim 
með bros á vör. Sérstakar þakkir fá Avis sem og 
Ágúst Atla fyrir flottar myndir. Fyrirtækin HG og 
Jakob Valgeir styrktu þessi mót af myndarskap og 
fá kærar þakkir fyrir stuðninginn. Eftir Endúró var 
núningur í félagsmönnum og voru málin rædd á 
sérstökum starfsmannafundi á Dokku nokkrum 
dögum eftir mót. Formaður taldi að nokkur óánægja 
væri með framkvæmd mótsins sem yrði að ræða og 
var það gert. 

FRAMKVÆMDIR
Mikil vinna var lögð í hjólagarðinn á Grænagarði 
sem var vígður 11. september. Óliver, Ívar, Heiðar, 
Gústi og Atli drógu þennan vagn ásamt mörgum 
öðrum sem lögðu til efni, tæki og tól. Margar hendur 
komu að þessu verkefni og má þar sérstaklega nefna 
pabba þeirra Ívars og Heiðars sem á miklar þakkir 
skyldar. Einnig Gústi sem dvaldi þarna langdvölum, 
ýmist einn eða með Ísar með sér. Fjöldi fólks mætti 
við vígsluna sem fór fram í blíðskapar veðri og var 
viðstöddum boðið upp á grillaðar pylsur og Svala. 

Ungdúró brautin var framlengd niður að keilum. 
Sannkölluð leið unga fólksins enda aðgengileg 
og mikið flæði í brautinni. Þokan er ný leið upp á 
Seljalandsleið sem lögð var af Daníel Magg fyrir 
Endúrómótið. Leiðin býður upp á að vera framlengd 
niður í Tungudal. Skotinn/Austmenn leit dagsins 
ljós í sumar. Óliver var búinn að vinna mikið í þessari 
braut og á miklar þakkir skyldar. Forsetinn Biden var 
lengd í sumar. Leiðin er skemmtilega grýtt á köflum 
og vonandi hjólast hún til í sumar, Heiða og Siggi 
lögðu þesa braut. Til stendur að setja niður orlofshús 
upp á Dagverðardal, það mun taka út neðsta 
hlutann af hjólaleiðinni þar en engar framkvæmdir 
eru hafnar. 

Óformlegar viðræður voru við Hermann Siegle, 
forstöðumann skíðasvæðisins um svæðið og 
vonandi fer einhver vinna þar fram í sumar, s.s. gerð 

slóða frá Miðfellslyftu og yfir í gönguskíðaskála við 
Búrfell. Þessi  800 m slóði myndi breyta mjög miklu 
þar sem þá yrði komin hringtenging upp á heiði. 

Heimasíða www.mtbisafjordur.is var sett í loftið á 
árinu og þar er ætlunin að setja inn upplýsingar um 
allar hjólaleiðir þannig að þær séu aðgengilegar fyrir 
alla áhugasama. Eins er möguleiki á að ná þarna inn 
auglýsingatekjum sem gætu nýst í starfi deildarinnar. 
Myndir á síðunni eru fengnar hjá Björgvini Hilmars 
og við þökkum honum fyrir afnot af þeim. Heiða 
hafði umsjón með þessu verkefni og gerði það með 
myndarbrag.

Að lokum er rétt að nefna að ég gef ekki kost á mér 
til áframhaldandi formannssetu. Margt hefur gerst 
á þessum tveimur árum sem ég hef verið formaður 
en nú er tímabært er að hleypa nýju fólki að. Það að 
sitja í stjórn eða vera formaður í eitt til tvö ár drepur 
engann.

Kæru félagar, ég þakka gott samstarf og sömuleiðis 
færi ég ykkur þakkir fyrir störf ykkar í þágu 
deildarinnar.

Fyrir hönd stjórnar hrd. Vestra
Sigurður A. Jónsson, formaður

http://www.mtbisafjordur.is

Á síðasta aðalfundi KKD. Vestra voru eftirtalin 
kjörin í stjórn.  Neil Shiran Þórisson var kjörinn 
formaður, Baldur Smári Einarsson, Baldur Ingi 
Jónasson, Pál Brynjar Pálsson, Guðrún Harpa, 
Stígur Berg Sophusson varamenn í stjórn voru Þórir 
Guðmundsson og Jakob Tryggvason. 

Aðalstjórn fundaði eftir þörfum á tímabilinu. Mál 
voru einnig unnin í gegnum samfélagsmiðla og 
tölvupósta líkt og undanfarin ár. Stjórn skipulagði 
fjáraflanir og hélt utan um rekstur meistaraflokks 
karla auk samþættingu elstu yngri iðkenda og 
meistaraflokks karla.

Fjármálin voru tekin föstum tökum þar sem tap 
hefur verið á rekstri félagsins á undanförnum árum.  
Samið var við styrktaraðila um að halda áfram 
stuðningi þrátt fyrir að ljóst væri að félagið myndi 
minnka umsvif sín og spila í 2. Deild í stað 1. Deild í 
meistaraflokki karla. Þá var einnig ljóst að ekki yrði 
grundvöllur fyrir rekstri meistaraflokks kvenna 
vegna búferlaflutninga hjá leikmönnum liðsins. 

Það var og verður gríðarlega mikilvægt að hafa jafn 
öfluga bakhjarla og raun ber vitni í formi styrktaraðila.  
Ísafjarðarbær sá sér ekki fært að klára styrkveitingu 
til félagsins og munaði því um talsvert að fá ekki þá 
fjármuni inn í reksturinn til að greiða niður skuldir, 
hins vegar voru fyrirtækin reiðubúin að aðstoða 
félagið á þessari ögurstundu. Það má því segja að 
flestir styrktaraðila héldu áfram að styðja við félagið 
á þessum erfiðu tímum.

Stjórn ræddi um stefnu félagsins og ljóst er að 
það var ekkert fjárhagslegt svigrúm til þess að 
ráða atvinnumenn og hálfatvinnumenn til þess að 
styrkja leikmannahópa til að vera samkeppnisfær 
í efri deildum karla og kvenna.  Lagt var upp með 
að byggja upp lið meistaraflokka með uppöldum 
leikmönnum og styðja við leikmannahópi með 
atvinnumönnum ef fjárhagur leyfir.

MEISTARAFLOKKUR KARLA
Leikmannahópur meistaraflokks taldi að jafnaði 10-
12 leikmenn. Liðið æfði eins og áður á Torfnesi og í 
Bolungavík. Pétur Már Sigurðsson var þjálfari liðsins.

Liðið var í öðru sæti í annarri deild og tapaði í 
undanúrslitaviðureign á móti Snæfelli. 

Eftirtaldir voru í meistaraflokkshópnum á tíma
bilinu 20222023.

 → Blessed Parilla 

 → Krzystof Duda

 → James Parilla

 → Gunnlaugur Gunnlaugsson

 → Elmar Baldursson

 → Birgir Örn Birgisson

 → Baldur Ingi Jónasson

 → Stígur Berg Sophusson

 → Magnús Birgison 
sem lék einnig með 11. flokki

 → Hjálmar Helgi Jakobsson 
sem lék einnig með 11. flokki

 → Sigurður Darri Pétursson 
sem lék einnig með 11. flokki

 → Jón Gunnar Shiransson 
sem lék einnig með 11. flokki

 → Marko Jurica

Eftir áramót bættust við atvinnumennirnir frá 
janúar 2023 til mars loka 2023

 → Luka Kraljic

 → Jonathan Braeger

Leikmönnum og þjálfurum eru færðar þakkir fyrir 
þeirra framlag á árinu.

Fyrir hönd stjórnar kkd Vestra
INeil Shiran Þórisson

Skýrsla stjórnar

Stjórn BUR fyrir tímabilið 2022-2023 skipuðu Þórir 
Guðmundsson, formaður, Guðfinna Hreiðarsdóttir, 
gjaldkeri, Heiðrún Tryggvadóttir, Halldór Karl 
Valsson, Guðrún Kristín Bjarnadóttir, Hjördís Ósk 
Harðardóttir, Indíana Einarsdóttir, Ásta María 
Sverrisdóttir, Magdalena Margrét Sigurðardóttir 
og Hanna Mjöll Ólafsdóttir. 

ÆFINGAHÓPAR YNGRI FLOKKA KKD. 
VESTRA
Tímabilið hófst með bjartsýnina að leiðarljósi. Við 
vorum með 12 æfingahópa skráða til leiks í byrjun 
tímabilsins. Þegar líða tók á tímabilið hættum við 
með Krílakörfuna vegna mjög dræmrar mætingar. 

Eftirfarandi æfingahópar voru í vetur:
 → Krílakarfan (f. 2017-2018), þjálfari var Allyson 

Sawyer og æfðu þau einu sinni í viku.

 → 1.-2. Bekkur (f. 2015-2016), þjálfari var Allyson 
Sawyer og æfðu þau tvisvar sinnum í viku. 

 → 3.-4. Bekkur (f. 2013-2014), þjálfari var Allyson 
Sawyer og æfðu þau tvisvar sinnum í viku. 

 → Minnibolti drengja (f. 2011 – 2012) þjálfarar voru 
Allyson Sawyer og Elmar Breki Baldursson og 
æfðu þeir þrisvar sinnum í viku. 

 → Minnibolti stúlkna (f. 2011-2012), þjálfarar voru 
Allyson Sawyer og Elmar Breki Baldursson og 
æfðu þær þrisvar sinnum í viku. 

 → 7. flokkur stúlkna (f. 2010), þjálfarar voru Allyson 
Sawyer og Elmar Breki Baldursson og æfðu 
þær fjórum sinnum í viku. 

 → 7. flokkur drengja (f. 2010), þjálfari var Marko 
Jurica og æfðu þeir fjórum sinnum í viku. Marko 
lét af störfum eftir rúman mánuð og tók Baldur 
Ingi Jónasson og Shiran Þórisson við. Síðar kom 
Jonathan Paul Braeger til Vestra og tók við 
þjálfun hópsins. Birgir Örn Birgisson kláraði svo 
tímabilið með drengina. 

 → 8. flokkur stúlkna (f. 2009), þjálfari var 

Gunnlaugur Gunnlaugsson og æfðu þær 
fjórum sinnum í viku. 

 → 9. flokkur stúlkna (f. 2008), þjálfari var 
Gunnlaugur Gunnlaugsson og æfðu þær 
fjórum sinnum í viku. 

 → 9. flokkur drengja (f. 2008), þjálfari var Marko 
Jurica og æfðu þeir fjórum sinnum í viku. Birgir 
Örn Birgisson tók svo við þjálfun flokksins 
þegar Marko lét af störfum. 

 → 10. flokkur stúlkna (f. 2007), þjálfari var 
Gunnlaugur Gunnlaugsson og æfðu þær fimm 
sinnum í viku. 

 → 11. flokkur drengja (f. 2006 - 2007), þjálfari var 
Birgir Örn Birgisson og æfðu þeir fimm sinnum 
í viku. 

Níu lið tóku þátt í Íslandsmóti í vetur og spiluðu 
okkar iðkendur 151 leik í Íslandsmóti. 

Við héldum fjölliðamót fyrir 7. flokk drengja í upphafi 
tímabils og svo fyrir 7. flokk stúlkna í mars.  Við 
spiluðum samtals 53 heimaleiki og þar af voru 9 í 
Bolungarvík, 2 á Þingeyri og 42 á Ísafirði.

Iðkendur okkar í 1. – 4. bekk tóku þátt í einu móti í 
vetur en það var Nettó mótið sem haldið er í Keflavík 
og Njarðvík. 

Við tókum eftir örlítilli fækkun í æfingahópum okkar 
sem er ekki gott mál. Við sjáum þó fram á að það 
lagist þar sem stærsti æfingahópurinn okkar eru 
krakkar í 1. og 2. bekk og bindum við vonir við að 
þeim fjölgi enn meira í yngstu hópunum okkar á 
næsta tímabili. 

Í sumar auglýstum við eftir yfirþjálfara fyrir starfið 
okkar. Ein umsókn barst um starfið og var það 
Allyson Caggio sem sótti um starfið. Hún var ráðin 
til eins árs. Allyson sá um allt utanumhald um yngri 
flokka starfið okkar ásamt því að þjálfa okkar yngstu 
iðkendur. Samstarfið gekk vonum framar og var 
farið í það að endursemja við hana í febrúar. Allyson 
skrifaði undir samning til næstu tveggja ára og erum 

Yngri flokkar 
kkd. Vestra

við gríðarlega ánægð með það og bindum miklar 
vonir við að samstarfið muni ganga vel áfram.

Handbók yngri flokka körfuknattleiksdeildar Vestra 
er í smíðum og bindum við vonir við að hún verði 
tilbúin fyrir næsta tímabil. Handbókin mun vera 
leiðarvísir deildarinnar í þjálfun iðkenda okkar og að 
öllu starfinu. 

FJÁRAFLANIR OG STYRKIR
BUR hefur undanfarin ár mannað sjoppu á 
heimaleikjum meistaraflokks og var engin breyting 
þar á í vetur. Farið var í sölu á eggjum í tvígang og 
seldum við kjöt frá B. Jensen á Akureyri. Þessar 
fjáraflanir lukkuðust vel. Allur ágóði fór í ferðasjóð 
iðkenda okkar. Í ferðasjóðinn kom einnig árlegt 
framlag frá ferðasjóði ÍSÍ. BUR niðurgreiddi hverja 
ferð um 5.000 kr fyrir hvern iðkanda þetta tímabilið. 

Körfuboltabúðir Vestra voru á dagskrá í júní 
2022 og lukkuðust vel. Þær færa ávallt barna- og 

unglingastarfinu töluverðan ágóða og nýtist það vel 
í rekstur deildarinnar. Nú er undirbúningur í fullum 
gangi fyrir körfuboltabúðir Vestra sem áætlað er að 
verði haldnar 6. – 11. júní n.k. Við höfum reglulega 
sótt um styrki úr ýmsum áttum. Íþróttasjóður og 
styrktarsjóður UMFÍ eru sjóðir sem við höfum 
reglulega fengið úthlutað úr. Einnig fengum við 
styrk frá Orkubúi Vestfjarða til búnaðarkaupa. Við 
fengum styrki úr ýmsum öðrum áttum. Við erum 
gríðarlega þakklát fyrir þann stuðning sem við 
höfum fundið fyrir. 

Á skírdag héldum við kökubasar og vorum með 
opið kaffihús í íþróttarhúsinu á Torfnesi þegar 
páskaeggjamót Vestra var haldið. 

AÐ LOKUM
Nú er körfuknattleikstímabilið senn á enda. Þetta 
tímabil gekk vel að mestu leyti og var gríðarlega 
mikill munur að hafa ráðið Allyson Caggio til starfa. 
Ég bind miklar vonir við að iðkendur okkar njóti 
sannarlega góðs af því að vera undir handleiðslu 
hennar. Einnig tel ég að með komu handbókarinnar 
til viðbótar við hennar starf muni faglegt starf 
deildarinnar aukast til muna. Næsta tímabil verður 
skemmtilegt og er undirbúningur fyrir það þegar 
hafinn. Ég vill þakka stjórn Barna- og unglingaráðs 
fyrir samstarfið á liðnu tímabili. Einnig vil ég þakka 
foreldrum fyrir að mestu leyti ánægjuleg samskipti 
og vilja til að vinna vel að starfinu okkar. 

Fyrir hönd barna og unglingaráðs kkd. Vestra
Þórir Guðmundsson, formaður

Í stjórn voru: 
 → Samúel Samúelsson formaður

 → Daði Valgeir Jakobsson varaform.

 → Ívar Pétursson gjaldkeri

 → Júlíus Ólafsson ritari

 → Jón Hálfdán Pétursson meðstjórnandi

 → Sindri Snæfells Kristinsson meðstjórnandi

Stjórnin fundaði 4x í mánuði yfir veturinn, alla 
þriðjudaga. En svo fjölgaði fundum í 4-6x í mánuði 
yfir sumarið. Félagið keppti í sjöunda sinn undir 
merkjum Vestra í keppni á vegum KSÍ, félagið lék í 
Lengjudeildinni tímabilið 2022.

Tímabil Vestra einkenndist enn af miklu aðstöðuleysi 
knattspyrnu á Vestfjörðum. Liðið spilaði fyrsta 
heimaleik 23.apríl í bikarkeppni KSÍ og fór leikurinn 
fram Álftanesi, þar sem að vallaraðstæður á Ísafirði 
voru óboðlegar. Félagið datt út í 32. liða úrslitum 
bikarkeppninnar eftir framlengdan heimaleik á móti 
Aftureldingu.

NÓVEMBER 2021 - FEBRÚAR 2022
Jón Þór Hauksson var endurráðinn aðalþjálfari m.fl 
kk. knattspyrnudeildar Vestra og honum til aðstoðar 
var ráðinn Jón Hálfdán Pétursson. Æfingar fóru 
fram á Ísafirði og Bolungarvík, en einnig æfði hluti af 
liðinu í Reykjavík hjá öðrum félögum. Félagið spilaði 
fjóra æfingaleiki.

FEBRÚAR 2022 - APRÍL 2022
Jón Þór Hauksson lét af störfum sem aðalþjálfari 
og tók Jón Hálfdán tímabundið við liðinu. Gunnar 
Heiðar Þorvaldsson var ráðinn aðalþjálfari í 
marsmánuði. Liðið hóf keppni í Lengjubikarnum 
og spilaði fimm leiki, gerði eitt jafntefli og tapaði 
fjórum leikjum. Liðið fór í 10 daga æfingaferð til 
Montecastillo á Spáni í byrjun apríl. 

Skýrsla stjórnar 
meistaraflokksráðs 
starfsárið 2022

MAÍ 2022 – SEPTEMBER 2022
Liðið spilaði 22 leiki í Lengjudeildinni, vann 7 leiki, 
gerði 7 jafntefli og tapaði 8 leikjum. Liðið endaði í 
10.sæti Lengjudeildarinnar og tryggði sér þar með 
áframhaldandi veru í Lengjudeildinni. 

Gunnar Heiðar og Jón Hálfdán létu af störfum að 
loknu tímabili.

OKTÓBER 2022 – DESEMBER 2022
Davíð Smári Lamude var ráðinn aðalþjálfari og 
Daniel Badu með honum sem aðstoðarþjálfari. 
Einnig var Brenton Muhammad ráðinn sem 
markmannsþjálfari.

Leikmannahópur m.fl.kk Vestra 2022
 → Aurelin Norest (1992)

 → Benedikt Jóhann Þ. Snædal (2006)

 → Brenton Muhammad (1990)

 → Christian Jiménez Rodríguez (1996)

 → Daniel Osafo-Badu (1987)

 → Daníel Agnar Ásgeirsson (1997)

 → Diogo Manuel Goncalves Coelho (1992)

 → Elmar Atli Garðarsson (1997)

 → Friðrik Þórir Hjaltason (1998) 

 → Guðmundur Arnar Svavarsson (2002)

 → Guðmundur Páll Einarsson (2005)

 → Ignacio Gil Echevarria (1993)

 → Ívar Breki Helgason (2002)

 → Jesus Maria Meneses Sabater (1995)

 → Martin Montipo (2000)

 → Marvin Darri Steinarsson (2001)

 → Nicolaj Madsen (1988)

 → Ongun Deniz Yaldir (1994)

 → Pétur Bjarnason (1997)

 → Rodrigo Santos Moitas (1998)

 → Sergine Modou Fall (1993)

 → Silas Dylan Songani (1989)

 → Toby King (2002) 

 → Vladimir Tufegdzic (1991)



Íþróttafélagið Vestri Ársskýrsla 202219

KNATTSPYRNUSDEILD

Í stjórn sátu Tinna Hrund Hlynsdóttir Hafberg 
formaður, Aníta Ólafsdóttir gjaldkeri, Eydís 
Flosadóttir ritari, Kristján Kristjánsson og Kristinn 
Ísak Arnarsson.  Starfið gekk vel þetta árið og 
komst loksins á gott ról eftir strembin Covid ár. 
Krakkarnir fóru á sín helstu sumarmót, Orkumót, 
TM mót, N1 mót, Króksmót og Íslandsmót. Líkt og 
síðustu ár buðum við upp á leikja- og fótboltaskóla 
fyrir yngstu krakkana okkar og var vel mætt. Þar 
var leikja og knattspyrnuþjálfun í 3klst á dag, fimm 
daga vikunar í hálfan mánuð og tókst vel til.

Iðkendum okkar fjölgaði í fyrra og hefur sú fjölgun 
haldist nokkuð vel. Mikil aukning hefur verið í 
yngstu stelpuflokkunum hjá okkur sem er virkilega 
ánægjulegt. Það er þó svo að það hefur verið 
örlítil deyfð yfir elstu hópunum og fundum við 
það sterklega þegar fótboltinn fór inn á parketið 

hjá elstu iðkendum, þá varð brottfall. Við sjáum 
það einnig að það sem er að gerast núna er að yfir 
háveturinn þegar æfingar eru inni, þá eru eldri 
iðkendur að velja innanhúss íþróttir eða skíðaíþróttir 
þar til að fótboltinn kemst aftur út. Við fögnum 
því svo sannarlega að iðkendur haldi sig við það 
að stunda íþróttir, sama hvaða íþrótt það er en í 
leiðinni þykir okkur miður að geta ekki boðið upp á 
æfingaaðstæður á veturna.   

Það eru þó bjartir tímar framundan þar sem að 
við sjáum fram á að fá nýtt gervigras á svæðið. 
Það eitt og sér er gríðarlega mikilvægt og leggur 
knattspyrnudeildin áherslu á að hér verði sett nýtt 
gervigras á æfingasvæðið líka. Við sleppum þó 
ekki draumnum um knattspyrnuhús, en það er það 
sem kemur til með að gera okkur kleift að æfa við 
samkeppnishæfar aðstæður yfir vetrartímann og í 

Skýrsla stjórnar 
barna- og 
unglingaráðs 2022

leiðinni losa um tíma í íþróttahúsunum og opna því 
þar fyrir aðrar íþróttagreinar að geta æft oftar þar. 

Þjálfarahópurinn okkar samanstendur af góðum 
hóp reynslumikilla þjálfara og erum við ágætlega 
stödd í þeim málum. Hér erum við með góðan kjarna 
sem hefur langa reynslu að baki og mikla menntun í 
knattspyrnuþjálfun. Félagið hefur stutt vel við bakið 
á þjálfurum þegar kemur að því að afla sér aukinnar 
menntunar í þjálfunarfræðum.  Síðustu misseri 
höfum við fengið inn nýja þjálfara í bland við þessa 
sem hafa verið lengi hjá okkur. Einnig höfum við verið 
að fá inn elstu iðkendur okkar sem aðstoðarþjálfara 
í þeim flokkum sem þess þarf. Það hefur gengið vel 
og lítum við svo á að með þessu séum við að efla 
okkar elstu iðkendur og mögulega kveikja áhuga 
þeirra á þjálfun. 

Áframhald varð á samstarfi Vestra og Harðar í 2.fl og 
mfl Harðar.  Verkefnið gengur ágætlega en helstu 
vandamál snúa að of fáum iðkendum til að halda úti 
báðum flokkum.  Er það verkefni félaganna að leita 
betri leiða til að halda þessu gangandi.  

Knattspyrnuskóli Vestra var ekki heldur núna árið 
2022 vegna Covid, en nú þegar erum við farin að 
horfa á það að geta haldið veglegan skóla hér í maí. 

Fjárhagur barna og unglingastarfs hefur verið í 
jafnvægi undanfarin ár og engin breyting þar á.  
Þjálfarakostnaður hefur hækkað ár frá ári með 
hækkandi launum og betri þjónustu.  

Stjórn barna og unglingaráðs vill þakka öllum 
iðkendum, foreldrum, tengiliðum, þjálfurum, 
styrktaraðilum, sjálfboðaliðum og öðrum 
velunnurum fyrir árið. Við vonumst eftir 
áframhaldandi góðu samstarfi og uppbyggingu 
grasrótarinnar í knattspyrnu á svæðinu.   

Sérstakar þakkir fá Aníta Ólafsdóttir og Kristján 
Þór Kristjánsson sem ganga úr stjórn að sinni, en 
þau hafa bæði setið í stjórn barna og unglingaráðs 
í fjölda mörg ár.  

Tinna Hrund Hlynsdóttir Hafberg
formaður barna- og unglingaráðs 
knattspyrnudeildar Vestra.



BLAKDEILD
VESTRA

Árið 2022 var óumdeilanlega besta starfsár 
Blakdeild Vestra til þessa.  Töluverð starfsemi í 
yngri flokkum félagsins og hjá meistaraflokkum 
félagsins voru áskoranirnar stærri en áður hafa sést. 
Þá var strandblak mikið stundað af kappi.

Það er því vel við hæfi að halda í þann góða sið 
að segja síðasta ár hafa verði það besta í sögu 
deildarinnar hingað til.

IÐKENDUR
Á síðasta ári urðu óverulegar breytingar á starfsemi 
félagsins og iðkendafjöldi í heildina nokkuð svipaður 
og árin á undan.  

Í vetur hefur blakdeildin haldið úti æfingum, á 
Suðureyri, Ísafirði og í Bolungarvík, sem er sama og 
veturna á undan.

Stærstur hluti iðkenda, ungir sem aldnir, hafa verið 
hluti af okkar hóp í allnokkur ár og er sérstaklega 
ánægjulegt að sjá krakkana okkar yngja upp og 
efla meistaraflokksliðin.  Þá hafa verið hjá okkur í 
vetur nokkrir erlendir leikmenn.  Að meðtöldum 
þjálfaranum okkar, þá hafa fimm erlendir leikmenn 
spilað með karlaliðinu í vetur, Juan og Antonio sem 
við förum að telja sem heimamenn, og svo eru það 
Franco, Alessandro og Adrian sem komu til okkar 
síðasta haust. 

ÞJÁLFARAMÁL
Haustið 2020 tók Juan Escalona við starfi 
aðalþjálfari blakdeildar Vestra.  Auk þess að þjálfa 
alla flokka í blaki er hann leikmaður í úrvalsdeildar-
karlaliði Vestra og sannarlega betri en enginn.  

Vorið 2021 var skrifað undir tveggja ára samning við 
Juan og er samningurinn við hann að renna út núna 
í vor.  Gagnkvæmur áhugi er hjá stjórn og Juan að 
hann verði áfram hjá félaginu en árangur hans 
sérstaklega með karlaliðin er hreint út sagt frábær.

MEISTARAFLOKKAR
B-kvennaliðið Vestra keppir á núlíðandi tímabili í 
4. deild, á Íslandsmóts kvenna, en liðið fór upp á 
milli deilda síðasta sumar.  Þetta lið samanstendur 
aðallega af reynslumiklum blökurum en einnig 
nokkrum ungum stelpum.  Önnur deild og þar fyrir 
neðan er spiluð í túnneringum og eru þá þrjár yfir 
tímabilið.  Eftir fyrstu tvær túnneringar tímabilsins 
2021-22 var lið Vestra í 1-3 sæti, jafnt á stigum með 
HK-U  og Afturelding ungar.  Og spiluðu því til úrslita 
í efri hluta deildarinnar.  Á úrslitamótinu sigruðu þær 
alla sína fjóra leiki, en þar sem þrír af þeim fóru í odd, 
enduðu þær í öðru sæti.  Engu að síður glæsilegur 
árangur.  Fyrsta mót þessa tímabils var haldið aðra 
helgina í nóvember og stóðu stelpurnar okkar sig 
alveg hreint stórkostlega, fóru taplausar í gegnum 
það mót og stóðu því vel að vígi fyrir annað mótið 
sem fór fram um miðjan janúar sl.

Haustið 2021 skráðum við B-lið í karlaflokki, þar 
sem við höfum verið með mjög stórann hóp af 
ungum strákum.  Það lið var skráð í 3ju deild og 
spilaði því með túnneringa sama fyrirkomulagi 
og konurnar.  Fyrsta mót vetrarins fór fram fyrstu 
helgina í nóvember og stóðu strákarnir sig ágætlega 

Skýrsla formanns

unnu tvo leiki en töpuðu þremur.  Örlögin höguðu 
því svo þannig að liðið komst ekki á annað mótið 
sem fór fram í lok febrúar 2022, þar sem nánast allir 
strákarnir lögðust í Covid á einungis rúmri viku.  Því 
spiluðu þeir á þriðja mótinu til úrslita í neðri hluta 
deildarinnar, þar sem þeir gerðu góða hluti og unnu 
þrjá leiki en töpuðu þeim fjórða í odd.  Þessi hópur 
hóf svo núverandi tímabil með látum, þegar þeir 
unnu alla leikina í fyrstu tveimur túnneringunum og 
töpuðu aðeins einni hrinu.

Vorið 2022 lauk karlaliðið sínu þriðja 
tímabil í úrvalsdeildinni í blaki.  Í heildina er 
leikmannahópurinn í vetur um 18 manns, en af þeim 
hóp er byrjunarliðið 7-8 leikmenn. 

Eftir síðasta tímabil endaði Vestri í 4 sæti í deildinni 
og spilaði í 4 liða úrslitum við Hamar, tvo leiki og 
tapaði þeim báðum.  En niðurstaðan að enda í 3-4 
sæti er í öllu falli mjög góð.

Karlalið Vestra komst einnig á úrslitahelgi 
Kjörísbikarsins 2022, sem er stærsti viðburður í 
blaki á Íslandi ár hvert.  Í fjögura liða úrslitum spilaði 
Vestri á móti KA, en varð að lúta í lægra haldi fyrir 
þeim. KA varð svo að lúta í lægra haldi fyrir Hamri í 
úrslitaleiknum, en Hamar náði þeim stórgóða árangri 
á síðasta tímabili að vinna alla titla sem í boði voru.  
Engu að síður er 3-4 sæti í Kjörísbikarnum mjög góð 
niðurstaða fyrir ekki stærri klúbb. 

Nýtt tímabil hófst svo um í byrjun október hjá liðinu.  
Tímabilið fór þokkalega af stað hjá okkar mönnum, 
en spilaðir voru 7 leikir fyrir áramót og unnust 4 af 
þeim.

ÖLDUNGAFLOKKAR
Eftir rólega tíma í öldungablakinu, var loks 
haldið öldungamót sl vor, í Kórnum í Kópavogi. 
Og þangað mættu karla og kvennalið frá okkur.  
Karlarnir mættu býsna sprækir, reyndar með tvo 
úrvalsdeildarleikmenn með sér til fulltingis og gerðu 
gott mót, spiluðu í 4.deild sem þeir svo unnu án þess 
að tapa leik.

Konurnar lentu í aðeins erfiðari leikjum, spiluðu 
6 leiki og unnu 3 af þeim og enduðu því um miðja 
deild, en þær spiluðu í 6 efstu deild af 13.

Öldungaflokkarnir eru mjög mikilvægir fyrir 
félagið, félagslega upp á stærð félagsins, út frá 
lýðheilsusjónarmiði og ekki síður fjárhagslega.  Því 
verðum við að finna leið til að efla þennan hóp aftur, 
en heldur hefur fækkað í þessum hópi síðustu ár.

YNGRI FLOKKAR
Eftir mögur ár í Covid, er mótahald í yngri flokkum 
komið á fullt skrið.  Frá Vestra voru send lið á öll mót 

sem við náðum í lið og í einhverjum tilfellum voru 
stöku leikmenn lánaðir í önnur lið, til að fá spilatíma.  

Bikarmót yngriflokka var haldið á Akureyri dagana 
12.-13. Febúar.  Þangað mættu U16 pilta, sem gerði 
sér lítið fyrir og vann bikarinn.  Einnig mættu þar 
nokkrar U14 stúlkur sem spiluðu með HK.

Íslandsmót U12 var svo haldið hér á Ísafirði 7.-8. Maí.  
Þar var Vestri með þrjú lið, tvö stúlkna og eitt drengja 
(sem fékk láðanann einn strák úr Þrótti Nes). Annað 
stúlknaliðið tók sér til og tók Íslandsmeistaratitilinn 
og drengjaliðið hreppti silfrið. 

Þá gerði U16 strákahópurinn góða ferð á Íslandsmót 
sem haldið var á Neskaupstað 13.-15. maí, þar sem 
þeir tryggður sér Íslandsmeistaratitilinn og því 
tvöfaldir meistarar það árið.  Þar mættu einnig tvær 
stúlkur sem spiluðu með U14 liði heimamanna í 
Þrótti. 

28.-30. október fór svo fram Íslandsmót í Mosfellsbæ.  
Þar mættum við með iðkendur af báðum kynjum í 
U16, U14 og U12 en aðeins eitt heilt lið.  Af þessum 
hópi var eitt lið, U14 stráka, MegaMix með leikmenn 
úr fjórum félögum sem fór heim með verðlaun af 
þessu móti. En engu að síður öflugir krakkar og 
nokkuð bjart yfir framtíðinni.

LANDSLIÐSMENN FÉLAGSINS
Landsliðsverkefni hófust af fullum krafti aftur 
á árinu eftir róleg ár vegna Covid.  Alls tóku 7 
af okkar krökkum þátt í landsliðsverkefnum 
á árinu.  Hafsteinn Már tók alls þátt í þremur 
landsliðsverkefnum á árinu, það fyrsta var með 
A-landsliðinu á smáþjóðaleikunum sem fram fóru í 
Færeyjum.  Hann fékk það hlutverk að vera fyrirliði í 
ferðinni, en ferðin var notuð sem undirbúningur fyrir 
U22 verkefni, sem var Evrópumót og fór það fram í 
Tyrklandi.  Hafsteinn var einnig fyrirliði í þeirri ferð, 
en liðið tapaði öllum sínum leikjum.  Þá tók hann 
þátt í A-landsliðsverkefni, sem var undankeppni 
Evrópumótsins og voru leikir heima og heima á móti 
Svartfjallalandi, Luxemburg og Portugal.

Sóldís Björt var einnig í allnokkrum verkefnum, en 
hún færði sig yfir í HK haustið 2021.  Hún tók einnig 
þátt í þremur landsliðsverkefnum, tveimur með U19 
og einu með A-landsliðinu.

Svanfríður Guðný tók þátt í einu U17 verkefni, Nevza 

mót sem var spilað í október.  Þar vann hún og liðið 
hennar til bronsverðlauna.

En það voru fleiri að spila á Nevza mót spilað í 
október.  Stór hópur af strákunum okkar var valinn í 
úrtak fyrir það mót, eða alls 7 strákar.  Í lokahópnum 
sem fór á mótið voru valdir þeir Benedikt Stefánsson, 
Pétur Örn Sigurðsson, Kacper Tyszkiewicz og Sverrir 
Bjarki Svavarsson, en sá síðastnefndi var jafnframt 
fyrirliði hópsins.

FJÁRHAGUR OG FJÁRAFLANIR
Fjárhagur félagsins hefur í mörg ár verið nokkuð 
sveiflukenndur.  Tap var á rekstrinum árið 2019, 
hagnaður árið 2020, árið 2021 var mjög slæmt á 
okkar mælikvarða með tap upp á 2,5 milljónir og árið 
2022 var líka tapár, en síðasta ár var hallareksturinn 
rúm 700 þúsund krónur.

Ferðakostnaður keppnisliða er vaxandi viðfangsefni 
auk hækkandi húsnæðiskostnaðar vegna innfluttra 
leikmanna.  Áfram þarf að efla tekjustofna félagsins 
á komandi misserum en áform um að ná fleiri 
styrktarsamningum við fyrirtæki gengu ágætlega 
síðasta haust.

Mjög lítið hefur verið um hefðbundnar sölu-
fjáraflanir síðasta árið, enda er afkoman af þeim ekki 
alltaf erfiðisins virði

Félagið hefur hinvegar verið með fjöruhreinsun í 
Skutulsfirði og einnig hreinsun á Eyrinni í Skutulsfirði.  
Auk þess að hafa séð um sláttur í kirkjugarðinum í 
Hnífsdal.

Einn nýr tekjupóstur kom upp í hendurnar á okkur 
á síðasta ári og aftur núna á þessu, en það var 
sú staðreynd að karlaliðið komst á úrslitakeppni 
Kjörísbikarsins.  Árið 2021 náðum við að skrapa inn 
einhvað rúmar 200 þúsund með sölu á auglýsingum 
á viðburðinum og um 400 þúsund á síðasta ári en 
tölurnar fyrir þetta ár eru umtalsvert betri.  Þetta er 
samt ekki traustur tekjupóstur.

STRANDBLAK
Frá því að framkvæmdum lauk við strandblakvöllinn 
í Tungudal, hefur verið hægur stígandi í iðkun 
strandblaks í Skutulsfirði.

Á síðasta sumri var Antonio okkar með einhvað 
af æfingum, þar til hann fór til Spánar, en annars 
hafa krakkarnir verið dugleg að stunda sandinn 
sjálf. Félagsmenn eru duglegir að nýta sér sandinn, 
sérstaklega ungu strákarnir, og hafa verið að mæta á 
nokkur stigamót í Íslandsmótaröðinni.

LOKAORÐ
Ég vill þakka félagsmönnum fyrir stórkostlegt ár 
2022. 

Árangur ársins, ef hann er mældur út frá verðlaunum 
og sætum, er eftirtektarverður satt að segja.  3-4 
sæti í úrvalsdeild og Bikarkeppninni er nokkuð gott.  

Kvennaliðið endar í öðru sæti í 5.deild.  Öldungalið 
karla vinnur sína deild.

Íslands- og bikarmeistaratitill U-16 pilta og 
Íslandsmeistaratitill U12 stúlkna.  Allt eru þetta 
punktar sem segja að starfið er öflugt og framtíðin 
björt.

Það er því ástæða til bjartsýni og það eru spennandi 
áskoranir framundan og mikið af efnilegum 
iðkendum hjá félaginu.  Spurningin fyrir næsta 
tímabil gæti verið; hvað viljum við fljúga hátt ?!

Fyrir hönd stjórnar bd. Vestra
Sigurður Hreinsson, formaður



GILDI OG STEFNUR
VESTRA



Íþróttafélagið Vestri Ársskýrsla 202228

Hlutverk Vestra
Hlutverk félagsins er að skapa umhverfi sem hvetur félagsmenn til að ná markmiðum 
sínum og skara fram úr í leik og starfi.
Stjórnendur og aðstandendur Vestra íþróttafélags eru þess meðvitaðir að jafnhliða keppni og sigrum, þá 
er íþróttastarf uppeldisstarf.  Þar eru iðkendum kennd gildi félagsins og þau viðhorf sem samfélagið vill 
halda á lofti. Félagið hefur sett sér gildi sem endurspegla það sem við viljum standa fyrir.  Þau ungmenni 
sem eru í góðu líkamlegu formi, með sterka félagsfærni og gott hugarfar eru líkleg til að ná árangri í 
hverju sem þau taka sér fyrir hendur innan sem utan íþróttavallar.

VIRÐING
Við berum virðingu fyrir félagi okkar, iðkendum, samherjum og mótherjum.

GLEÐI
Við viljum leggja áherslu á að gleði endurspegli starf félagsins. Skemmtilegur félagsskapur og 
jákvæð hvatning eru lykilatriði í starfi Vestra.

METNAÐUR
Við höfum metnað fyrir framgangi félagsins og stefnum að því að gera Vestra að öflugu og 
heilbrigðu félagi. Við höfum metnað fyrir afrekum allra iðkenda í öllum deildum félagsins.

GILDI
VESTRA

Hlutverk siðareglna (code of ethics) er að veita þeim sem koma að íþróttum almennar 
leiðbeiningar og vera þeim hvatning. Þær eru hluti af þeim anda sem á að vera 
ríkjandi í félaginu og þurfa að njóta almenns stuðnings meðal félagsmanna. Þær eru 
ekki tæmandi, heldur leiðbeinandi og hvetjandi. Aðhaldið felst í almennu viðhorfi til 
boðskapar reglnanna. 

Foreldri/forráðamaður, hafðu ávallt hugfast að:
1. Barnið þitt er í íþróttum vegna eigin ánægju en ekki til að gleðja þig.

2. Hvetja barnið þitt til þátttöku í íþróttum, ekki þvinga það.
3. Hvetja barnið þitt til að fara eftir og virða reglur íþróttanna og að leysa deilur án 

fjandskapar eða ofbeldis.
4. Styðja og hvetja öll börn og ungmenni – ekki bara þín eigin. 
5. Vera jákvæður, bæði þegar vel gengur og þegar illa gengur.
6. Gera aldrei grín að barni eða hrópa að því ef það gerir mistök.
7. Ekki reyna að hafa áhrif á störf þjálfara meðan á leik eða keppni stendur.
8. Líta á dómarann sem leiðbeinanda barna, ekki gagnrýna ákvarðanir hans.
9. Börn læra mest af því að framkvæma. Lærðu að meta góða frammistöðu allra 

barna í hópnum.
10. Læra að meta þátttöku sjálfboðaliða hjá félaginu því án þeirra hefði barn þitt 

ekki möguleika á að stunda æfingar og keppni með félaginu.

11. Virða  rétt hvers barns, óháð kyni, kynstofni eða trúarbrögðum.

Stjórnarmaður/starfsmaður:
1. Stattu vörð um anda og gildi félagsins og sjáðu um að hvort tveggja lifi áfram 

meðal félagsmanna
2. Komdu fram við alla félagsmenn sem jafningja, óháð kyni, trúarbrögðum, 

stjórnmálaskoðunum, litarhætti og kynhneigð.
3. Hafðu lýðræðisleg vinnubrögð í heiðri.
4. Haltu félagsmönnum vel upplýstum og gerðu félagsmenn að þátttakendum í 

ákvarðanatöku eins og hægt er.
5. Vertu ávallt til fyrirmyndar varðandi hegðun og framkomu, bæði innan félags og 

utan.
6. Taktu alvarlega þá ábyrgð sem þú hefur gagnvart félaginu og iðkendum.
7. Hafðu ávallt í huga að í félaginu er verið að byggja upp fólk.
8. Hafðu hagkvæmni og löghlýðni í heiðri við rekstur félagsins.
9. Öll samskipti við iðkanda á samfélagsmiðlum skulu fara fram í hópsamtölum/

hópsíðum.
10. Ekki er æskilegt að vera vinur iðkanda, sem er yngri en 18 ára á samfélagsmiðlum.
11. Aldrei eiga í samskiptum við iðkanda með kynferðislegum undirtóni, eða vísa í 

eitthvað slíkt.

12. Notfærðu aldrei stöðu þína hjá félaginu til eigin framdráttar á kostnað félagsins.

SIÐAREGLUR

Stuðningsmaður:
1. Mundu að mikilvægast er að hvetja þitt lið áfram og hrósa þegar vel er gert. 

Stuðningsmenn eiga að hvetja og hrósa.

2. Forðastu niðrandi ummæli í garð andstæðinga og samherja, jafnt 
stuðningsmanna sem og leikmanna og þjálfara.

3. Forðastu neikvæða hegðun á kappleikjum, svo sem ölvun og ólæti. Mundu 
að þú ert mikilvæg fyrirmynd félagsmanna og slæm hegðun þín getur skaðað 
ímynd félagsins alls.

4. Berðu virðingu fyrir störfum dómara og þjálfara liðsins.

5. Hlutverk stuðningsmanna er félaginu mjög mikilvægt og því ber 
stuðningsmanni að standa ávallt vörð um gildi félagsins utan vallar sem innan.

Iðkandi (yngri) - Þú ættir að:
1. Gera alltaf þitt besta.

2. Virða alltaf reglur og venjur varðandi heiðarleika (Fair Play) í íþróttum.

3. Taka þátt í íþróttum á eigin forsendum en ekki vegna þess að foreldrar þínir eða 
þjálfari vilja það.

4. Sýna öllum iðkendum virðingu, jafnt samherjum sem mótherjum.

5. Þræta ekki eða deila við dómarann.

6. Sýna öðrum virðingu og vera heiðarlegur og opinn gagnvart þjálfara og 
forystufólki félagsins, sem ber ábyrgð á þér við æfingar og keppni.

7. Forðast neikvætt tal eða niðurlægjandi köll um samherja, mótherja, dómara, 
þjálfara eða starfsmenn félagsins.

8. Koma fram við aðra eins og þú vilt að aðrir komi fram við þig.

9. Vera ávallt stundvís á æfingar og keppnir.

Iðkandi (eldri) - Þú ættir að:
1. Gera alltaf þitt besta.

2. Sýna ávallt öðrum virðingu, jafnt í meðbyr sem mótbyr.

3. Virða  alltaf reglur og venjur varðandi heiðarleika (Fair play) í íþróttum.

4. Hafa heilbrigði alltaf að leiðarljósi og forðast að taka áhættu varðandi heilsu 
þína.

5. Virða alltaf ákvarðanir dómara og annara starfsmanna leiksins.

6. Bera virðingu fyrir hæfileikum og getu annarra óháð kyni, kynþætti, 
stjórnmálaskoðunum, trúarbrögðum og kynhneigð.

7. Forðast neikvæð ummæli eða skammir.

8. Vera  heiðarlegur og opinn í samvinnu við þjálfara og aðra sem styðja þig.

9. Taka sjálfur höfuðábyrgð á framförum þínum og þroska.

10. Vera ávallt til fyrirmyndar varðandi framkomu, jafnt utan vallar sem innan, og 
hafa hugfast að þú ert fyrirmynd yngri iðkenda.

11. Samþykkja aldrei eða sýna ógnandi eða ofbeldisfulla tilburði.

12. Forðast náin persónuleg samskipti við þjálfara þinn.

13. Neyta aldrei ólöglegra lyfja til að bæta árangur þinn.

Þjálfari:
1. Meðhöndlaðu alla iðkendur á einstaklingsgrunni og á þeirra eigin forsendum.

2. Styrktu jákvæða hegðun og framkomu.

3. Sjáðu til þess að þjálfun og keppni sé við hæfi iðkenda með tilliti til aldurs, 
reynslu og hæfileika.

4. Haltu á lofti heiðarleika (Fair Play) innan íþróttarinnar. 

5. Viðurkenndu og sýndu virðingu þeim ákvörðunum sem dómarar taka.

6. Fáðu iðkendur til að vera með í ákvörðunum sem tengjast þeim og kenndu 
þeim að bera ábyrgð á eigin hegðun og framförum í íþróttinni.

7. Vertu réttlátur, umhyggjusamur og heiðarlegur gagnvart iðkendum þínum.

8. Viðhafðu jákvæða gagnrýni og forðastu neikvæða gagnrýni.

9. Settu ávallt á oddinn heilsu og heilbrigði iðkenda þinna og varastu að setja þá í 
aðstöðu sem ógnað gæti heilbrigði þeirra.

10. Sýndu athygli og umhyggju þeim iðkendum sem orðið hafa fyrir meiðslum.

11. Leitaðu samstarfs við aðra þjálfara og sérfræðinga þegar þess þarf.

12. Viðurkenndu rétt iðkandans til þess að leita ráða frá öðrum þjálfurum.

13. Samþykktu aldrei ógnandi eða ofbeldisfulla tilburði.

14. Beittu (iðkanda) aldrei kynferðislegu, líkamlegu eða andlegu áreiti.

15. Taktu aldrei að þér akstur iðkenda, hvorki á leiki né æfingar, nema með leyfi 
foreldra.

16. Sinntu iðkendum á æfingum en þess utan skaltu halda þig í faglegri fjarlægð. 
Forðastu samskipti gegnum síma og Internetið nema til boðunar æfinga og 
upplýsingagjafar. 

17. Náið líkamlegt samband við iðkanda er ekki leyfilegt.

18. Ekki er æskilegt að vera vinur iðkanda sem er yngri en 18 ára á 
samfélagsmiðlum.

19. Öll samskipti við iðkanda á samfélagsmiðlum skulu fara fram í hópsamtölum/
hópsíðum. Hverskyns einstaklings samtöl milli iðkenda og þjálfara á 
samfélagsmiðlum eru ekki æskileg.

20. Aldrei eiga í samskiptum við iðkanda með kynferðislegum undirtóni eða vísa í 
eitthvað slíkt.

21. Ekki vera með niðrandi athugasemdir um iðkanda, svo sem um holdafar, 
kynþátt, kynhneigð, trúarskoðanir eða stjórnmálaskoðanir iðkanda.

22. Talaðu alltaf gegn notkun ólöglegra lyfja. 

23. Talaðu ávallt gegn neyslu áfengis og tóbaks.

24. Komdu eins fram við alla iðkendur, óháð kyni, kynþætti, stjórnmálaskoðunum, 
trúarbrögðum og kynhneigð.

25. Notfærðu þér aldrei aðstöðu þína sem þjálfari til að uppfylla eigin áhuga á 
kostnað iðkandans.

26. Hafðu ávallt í huga að þú ert að byggja upp fólk, bæði líkamlega og andlega.

27. Vertu meðvitaður um hlutverk þitt sem fyrirmyndar, bæði utan vallar og innan.

Mikilvægt er að Héraðssamband Vestfirðinga stuðli að því að forvarnarstefna sé til og 
virk innan íþróttafélaga sambandsins.  Neysla vímuefna og íþróttir fara ekki saman og 
hefur skaðleg áhrif á árangur í íþróttum.  Sýnt hefur verið fram á það í rannsóknum á 
börnum og unglingum að þeim ungmennum sem eru virk í íþróttastarfi reiði betur af í 
daglegu lífi, standi sig betur í námi og neyta síður vímuefna. 
Héraðssambandið leitast eftir að hafa skýra afstöðu gegn neyslu vímuefna í tengslum við íþróttir og starf 
íþróttafélaganna.  Héraðssambandið hvetur íþróttafélög innan sambandsins að taka upp forvarnarstefnu 
gegn neyslu vímuefna. Þegar átt er við vímuefni er átt við neyslu áfengis, tóbaks og annarra vímugjafa 
sem og neyslu hormónalyfja sem ekki eru tekin í lækningalegum tilgangi eftir tilvísun læknis.

Til að ná árangri í framkvæmd á þessu hefur Héraðssambandið sett sér markmið.

Markmið:
Hvert og eitt félag skilgreini sitt fræðslu og forvarnastarf. Félögin eru sjálf ábyrg fyrir framkvæmd 
stefnunnar. Mikilvægt er að íþróttahreyfingin sé trúverðug í fræðslu- og forvarnarstarfi.  Áfengis- og eða 
tóbaksneysla á ekki að eiga sér stað í tengslum við íþróttastarf, s.s.:

	■ Áfengissala í tengslum við íþróttakeppni.
	■ Áfengisneysla í lokahófum þar sem börn og unglingar eru á.
	■ Reykingar og munntóbaksneysla á íþróttasvæðum.
	■ Áfengisauglýsingar á eða við íþróttasvæði.

Íþróttafélög þurfa að skapa aðstæður svo öll börn og unglingar geti stundað íþróttir.  Íþróttafélög setji 
sér reglur og/eða marki sér stefnu í forvarnarmálum samkvæmt stefnu ÍSÍ.  Félög og deildir fræði börn og 
unglinga um skaðsemi vímuefna auk þess sem þau fræði sína ungu iðkendur um lyfjamál og bendi þeim 
á þær hættur sem geta fylgt lyfjanotkun.

Vestri leggur mikla áherslu á að þjálfarar og aðrir þeir sem starfa með félaginu séu 
iðkendum ávallt til fyrimyndar.

Ég er fyrirmynd!
	■ Ég er stundvís. Ég gef mér tíma til að undirbúa æfingar, sækja bolta og önnur tæki 

fyrir iðkendur, ég kem upplýsingum til iðkenda og foreldra til skila á réttum tíma.

	■ Ég er Vestramaður, ég er klæddur Vestramerktum fatnaði á æfingum, mótum og 
öðrum uppákomum á vegum Vestra s.s. foreldrafundum.

	■ Ég kem fram af kurteisi við iðkendur, foreldra, mótherja og dómara á æfingum, í 
leikjum, á mótum og á fundum.

	■ Ég gæti orða minna og forðast niðrandi ummæli og ég gæti fordómaleysis í garð 
iðkenda, foreldra og mótherja.

	■ Ég tala ávallt tala vel um félagið og allar deildir þess en kem ábendingum um það 
sem betur má fara á framfæri til réttra aðila.

	■ Ef þjálfari verður var við einelti í garð iðkenda af hálfu annarra iðkenda,foreldra 
eða annarra þjálfara ber honum að skerast í leikinn og koma málinu til réttra aðila, 
barna og unglingaráðs deildarinnar eða íþróttafulltrúa

	■ Ég hrósa, hvet og efli einstaklinginn, og kenni iðkendum að taka mótlæti og 
gagnrýni á uppbyggilegan hátt og með engum hætti brýt ég einstaklinginn niður 
og dreg úr sjálfstrausti hans.

	■ Þjálfari skal í samráði við deildir leitast við að kynna sér nýjungar í þjálfun og efla og 
styrkja sig sem þjálfara.

	■ Ég neyti aldrei, tóbaks, áfengis né annarra vímuefna á leikjum, í mótum eða þar 
sem barnungir iðkendur Vestra eru.

	■ Ég er ein sterkasta fyrirmynd sem ungir krakkar hafa. Ég er til fyrirmyndar.

Það er stefna íþróttafélagsins Vestra að allir eigi jafnan rétt til þátttöku í íþróttum hjá 
félaginu og fordómar, einelti og hvers kyns ójafnrétti innan félagsins er ekki liðið. 
Allir einstaklingar innan Vestra skulu eiga jafna möguleika á að njóta eigin atorku og þroska hæfileika 
sína óháð kynferði, kynþætti, kynhneigðar, aldurs, trúarbrögðum, skoðunum, þjóðerni, litarhætti, 
uppruna, efnahag, fötlunar eða stöðu að öðru leyti. Félagið leggur áherslu á gagnkvæma virðingu í öllu 
starfi. Niðurlægjandi framkoma svo sem einelti, ofbeldi, kynferðisleg áreitni, illt umtal og ósæmilegar 
vígsluathafnir er ekki liðin innan félagsins.

Til að stuðla að jafnrétti innan félagsins leggur Vestri áherslu á:
	■ Að jafnréttissjónarmiða sé gætt í hvívetna í starfi félagsins og að hvers kyns 

kynja- eða kynþáttamismunum verði ekki liðinn.

	■ Að veita báðum kynjum jöfn tækifæri til æfinga. Ekki er gerður greinarmunur á 
drengja- og stúlknaflokkum við útdeilingu æfingatíma og skulu bæði kyn njóta 
sömu eða sambærilegrar aðstöðu og aðbúnaðar við æfingar.

	■ Að allir iðkendur eiga rétt á góðum þjálfara sem hæfir getu þeirra og aldri. 
Nauðsynlegt er að hafa vel menntaða og hæfa þjálfara í öllum flokkum.

	■ Að gerðar séu sömu ráðningarkröfur til þjálfara drengja- og stúlknaflokka. 
Leitast sé eftir því að hafa sem jafnasta kynjaskiptingu þjálfara og 
aðstoðarþjálfara hjá félaginu. 

	■ Að þjálfarar njóti sömu launa, óháð kyni, fyrir sömu eða sambærileg störf.

	■ Að umfjöllun um bæði kynin og íþróttagreinar sé sem jöfnust á vefsíðum 
félagsins og í öllu efni sem félagið lætur frá sér fara. 

	■ Að þess sé gætt við skipan í stjórn, ráð og nefndir að hlutfall kynjanna sé sem 
jafnast.

	■ Mikilvægi þess að öllum líði vel í leik og starfi innan félagsins og sá 
grundvallarréttur að fá að vera óáreittur sé virtur. Einelti innan félagsins er ekki 
liðið en lögð áhersla á jákvæð samskipti þar sem hver og einn er ábyrgur fyrir 
orðum sínum og gjörðum.

	■ Að iðkendur, félagsmenn og starfsmenn hafi ekki uppi orð eða athafnir 
sem líta má á sem fordóma gagnvart öðrum (s.s. vegna kynferðis, kynþáttar, 
kynhneigðar, trúarbragða, þjóðernis eða efnahags), hvort sem um ræðir 
einstaklinga eða hópa innan eða utan félagsins.  

 

Jafnréttisstefna íþróttafélagsins Vestra nær til iðkenda, þjálfara, 
stjórna og starfsfólks. Stefnan gildir í allri starfsemi félagsins. Hún 
er endurskoðuð og lagfærð ef þurfa þykir. Stjórn Vestra væntir þess 
að allir félagsmenn, ungir sem aldnir leggi sitt að mörkum til að 
jafnréttisstefna félagsins nái fram að ganga.

